
RESUMO (RECOLLIDAS EN DISTINTOS PROTOCOLOS) DAS

NORMAS PRINCIPAIS DO CENTRO PARA O ALUMNADO

Un centro educativo como o IES do Milladoiro é unha organización complexa formada por unha comunidade
escolar na que conviven distintos estamentos. O alumnado é un deses estamentos. A súa presenza é o que dá
sentido  á  existencia  do  centro,  constituíndose  no  verdadeiro  protagonista  do  proceso  de ensinanza-
aprendizaxe,  que  está  baseado  no  respecto  aos  principios  democráticos  de  convivencia  e  nos dereitos e
liberdades fundamentais.

Por estas razóns, no noso Instituto existen unhas normas de convivencia, que, máis aló das pautas xerais e
elementais de orde, disciplina e comportamento, por todos/as sabidas, deben ser coñecidas e respectadas:

• As  instalacións  do  Instituto  deben  ser  un  espazo  de  convivencia  agradable.  Por  esta  razón,
organizarase unha olimpíada de convivencia por grupos, que premiará aspectos como a orde e limpeza
da aula, a puntualidade, a correcta convivencia e respecto mutuos e o traballo e esforzo persoal. As
normas concretas serán explicadas oportunamente.

• Para mellorar a convivencia e gozar do tempo que esteas no Instituto, debes seguir as instrucións de
calquera dos membros do persoal traballador do centro.

• Ao comezo da xeira lectiva soamente entrarás nas dependencias xerais do centro (corredores
de aulas) cando soe o primeiro timbre (cinco minutos antes do comezo das clases).

• As únicas portas para entrar en saír do Instituto de forma habitual son as frontais da planta superior
e da planta intermedia (NUNCA as da PLANTA INFERIOR. As traseiras tampouco).

• Se utilizas o transporte escolar, cando baixes do autobús  entrarás inmediatamente  no recinto, e
estarás custodiado polo profesorado de garda ata o inicio das clases. Do mesmo xeito, ó remate
das clases, cando  abandones  o  recinto  subirás  de  inmediato  ó  autobús,  polo  que  non  debes
permanecer no exterior “facendo tempo”.

• Se eres menor de idade permanecerás no interior do recinto durante a totalidade do horario lectivo.
Soamente poderás saír do centro antes de finalizada a xornada lectiva na compaña do teu pai/nai, ou
na dalgunha persoa maior de idade que porte unha autorización escrita por eles asinada (modelo en
conserxería).  Antes de recoller o alumno/a e de saír do centro,  a persoa responsable do alumno/a
deberá identificarse e asinar na conserxería.

• Se eres maior de idade poderás saír do recinto no recreo (identificándose ante o profesor/a de garda) e
nas restantes horas cando non teñas clase. No caso de que a falta de clase sexa motivada pola ausencia
do profesor/a, para saír deberás contar previamente co permiso do profesorado de garda, que
deberá ser informado desa circunstancia.

• Aínda que chegues tarde, en principio tes que incorporarte á clase: o profesor/a da materia poñerache
unha falta de puntualidade. Se xa rematou de “pasar lista” poderá manter a falta de asistencia (que
pode provocar  a  correspondente medida correctora  por  inxustificación).  Non obstante,  ás primeiras
horas, se accedes ao centro despois da hora estipulada non gozarás do dereito de asistencia a clase, e
por indicación  do  profesor/a  de  garda  permanecerás  esa  primeira  hora  baixo  a  súa
supervisión; constarache unha falta de asistencia a clase inxustificada, e tanto esta como as
faltas de puntualidade recollidas polo profesorado poderán supoñer un desconto na cualificación da
correspondente materia.

• As faltas de asistencia a clase (modelo en conserxería) xustificaranse sempre como máximo nos tres
días seguintes á incorporación ó centro; se foron por un motivo oficial (médico etc.) acompañaranse
sempre dun documento xustificativo. En caso de faltar máis dunha semana deberá comunicárselle esta
circunstancia ao centro.

• Como norma xeral, as faltas a exames e probas avaliadoras só serán xustificables cun documento
oficial (do médico etc.); a xustificación dos pais non será suficiente.

• Entre clase e clase  non debes saír da túa aula, agás que teñas clase noutra e no tempo mínimo
imprescindible. Non podes acudir á cafetaría nin á consigna nos cambios de clase.

• Lembra que tes que  ter sempre o material  necesario para o desenvolvemento normal das clases
(libros, cadernos, roupa deportiva etc.).

• A lexislación vixente non permite fumar nin no interior do recinto nin tampouco na área circundante
a este, incluída a porta de entrada, aínda que se estea do lado de fóra dela.

• O uso de  teléfonos móbiles  ou aparellos electrónicos (tipo mp3, tabletas etc.) non está permitido,
agás no caso de que sexa autorizado pola profesora ou profesor que estea na aula. No resto do tempo
terán que estar sempre apagados. É unha falta a gravación de son ou de imaxes en calquera zona do
instituto (especialmente nas aulas) sen contar coa preceptiva autorización. É falta grave negarse a
apagar e gardar o obxecto requerido. 

• Deberás deixar balóns, táboas de skate ou outros aparellos persoais accesorios ou de xogo similares,
non académicos,  no exterior  ou en conserxería  dentro dunha bolsa,  recolléndoos ao rematar  a
xornada escolar. Non debes acceder con eles á aula nin xogar con eles no interior do edificio.

• Durante os recreos podes estar nos patios exteriores, pero non acceder ás zonas traseiras do edificio.

• Nos recreos tamén podes ir á cafetería, ou permanecer no corredor xeral da planta superior (na zona
aberta de  enfronte  á  conserxería),  no  corredor  xeral  da  planta  intermedia  ou  nas  escaleiras  de
comunicación entre a planta superior e a intermedia. Nunca na planta inferior, nin nas aulas, nin nos
corredores de acceso a elas.

• Durante os recreos usaranse exclusivamente os baños da planta intermedia.

• Os recreos son os momentos para consumir comida e bebida. Non o debes facer na aula (agás auga)
ou en calquera lugar  do centro  que non sexan os patios  exteriores ou o corredor  xeral  da planta
superior (na zona aberta de enfronte á conserxería) ou da planta intermedia.

• Tras os recreos tocará un primeiro timbre 2 minutos antes da súa finalización, que indicará que debes
regresar ás aulas  para continuar coa xornada lectiva; cando toque o 2º timbre todo o alumnado
estará na aula en disposición de retomar a actividade académica.

• Cando remate a xornada escolar colocarás a túa cadeira sobre a mesa. Non deixes nunca material
escolar no chan ou desperdicios na aula.

• Todo o alumnado usuario de transporte escolar que nun determinado día non regrese, á saída das
clases,  no autobús,  deberá  indicarlle  esa  circunstancia  ó  profesor/a  de  garda  de  transporte,
entregándolle  unha xustificación  escrita  asinada  polo  seu  pai/nai.  Ademais,  para  evitar  esperas
innecesarias, informará ó condutor, no autobús, no momento da saída, desa circunstancia.

• Debes saber que non asistir en grupo ás clases sen unha causa xustificada, non comparecer diante das
autoridades do centro, ser irrespectuoso con calquera persoa do centro, falsificar sinaturas ou
documentos do centro, portar obxectos prohibidos de calquera tipo... considérase sempre unha falta.

Aproveita o tempo e goza da convivencia escolar.

O Equipo Docente do IES do Milladoiro.


